Siskiyou County Muab Hais Haum Lawm Txog Ntawm Cov Lus Foob Hais Tias Lawv Tsom Qee Haiv Neeg Nres Ntawm Kev Xwb, Lawv Pom Zoo Hloov Kho Ntau Yam Kom Los Haum Cov Pej Xeem 
Siskiyou County, CA-Siskiyou County Cov Nom Tswv Board of Supervisors thiab Lub Hoob Kas Thawj Tswj Fwm Tub Ceev Xwm Sheriff pom zoo ua raws li ib feem ntawm cov lus pom zoo nyob rau hauv rooj plaub Mathis v. County of Siskiyou, uas yog ib rooj plaub uas pej xeem sib koom foob kom nthuav tawm rau sawv daws paub, hais txog ntawm lub county no txoj kev lawv ua phem, uas lawv tab meej ua ntu zus los mus thiab lawv txoj kev ntxub ntxaug uas lawv siv rau cov pej xeem Esxias. Cov lus pom zoo ntawm rooj plaub no ces lawv yuav los mus hloov lawv txoj kev coj uas lawv nres neeg ntawm kev thiab lawv yuav tshem tawm cov nqe liens uas lawv tsub rau neeg cov teb yam uas tsis raws kev raws cai, tab sis mas hais txog ntawm dej, no ces qhov no tseem niaj hnub sib hais, hauv tsev hais plaub, tsis tau tiav. 
Thawj Tswj Fwm Tub Ceev Xwm Lub Hoob Kas yuav tsum nres neeg ntawm kev raws li cov kev cai tshiab uas tau muab kho hloov thiab lawv yuav tsum pom zoo ua li tsoom fwv cov tuam txhab sab nrauv yuav tuaj mus nrog tswj
Nyob rau ntawm cov lus uas ob tog tham haum ntawm rooj plaub no, ces tus thawj tswj fwm tub ceev xwm yuav tsum siv Txoj Cai Nres Neeg Ntawm Kev Tshiab uas yuav txwv tsis pub lawv tsom qee haiv neeg nres thiab yuav txwv tsis pub tub ceev xwm nres neeg thab plaub lossis hem neeg kom lawv ntshai es cia li tso cai rau tub ceev xwm tshawb lawv. Thaum twg tub ceev xwm hais kom tso cai rau lawv tshawb mas lawv yuav tsum muaj kev xoom xaim ntau tsim nyog lossis yuav tsum muaj pov thawj txaus tsim nyog hais tias muaj dab tsi txhaum cai lawm, lawv yuav tsum qhia dawb paug rau pej xeem paub hais tias pej xeem muaj cai tsis kam rau lawv tshawb, thiab lawv yuav tsum muaj neeg txhais lus rau cov pej xeem uas tsis paub lus Askiv. Lawv lub koob thaij duab ntawm cev yuav tsum tsis txhob muab tua, thiab cov tub ceev xwm txhua tus yuav tsum thaij kom tau rau hauv lub koob thaij duab txhua zaus uas lawv nres neeg ntawm kev lawv yuav tsum hais qhia meej meej rau txhua tus neeg hais tias yog vim li cas thiaj li kom lawv nres. Txoj kev nres neeg ntawm kev mas yuav tsum siv raws raws li cai thiab tsim nyog xwb, tshwj tsis yog muaj tej yam loj txhaum cai uas lawv yeej muaj kev xoom xaim txaus raws li kev cai lij choj tso cai siv tau. Piv txwv li, yog hais tias ib tug neeg raug nres vim lawv lub qhov muag teeb nram qab tsis ua haujlwm lawm, ces tus tub ceev xwm ntawd yuav tsum tsis txhob muab nws nug thiab xwj mus rau lwm yam kev txhaum cai uas tsis muaj feem rau lub sijhawm ntawd tshwj tsis yog hais tias tus neeg ntawd yeej tau ua dab tsi txhaum cai lawm tiag es ua rau tub ceev xwm muaj kev xoom xaim. Txwv tsis pub tub ceev xwm nres neeg ntawm kev ntxiv lawm, vim tib qho hais tias lawv tsav tsheb nrhau kev ntawm ib ceeb tsam uas muaj muaj xwm txheej txhaum cai lossis lawv lub tsheb paib yog tsheb txawv lav. 
“Cov lus tham haum zaum no ces yuav los tuav kom tom ntej no tsis txhob muaj ib leej neeg twg uas tub ceev xwm yuav ua tau ywj siab rau nws lawm vim nws yog lwm haiv neeg. Cov neeg Esxias nyob rau hauv Siskiyou County tau los sib koom siab es lawv thiaj li yeej zaum no, kom lawv nyob tau kaj siab lug tsis muaj qhov ntshai ntxiv lawm hais tias lawv yuav raug tsom raug ntes vim lawv yog lawv ib haiv neeg,” tus kws lij choj nyob rau hauv Asian Law Caucus, Megan Vees cov lus. “Haujlwm tsis tau tiav. Cov pej xeem tseem ntshai ruj rug hauv lawv lub nruab siab, txog ntawm dej, uas yog qhov uas tseem ceeb tshaj plaws rau lawv txoj kev ua neej. Peb yeej tseem yuav tawm tsam ua ntu zus, qhov uas tsoom fwv, tsom thiab ua tsis ncaj ncees, txwv dej rau lub zej zog.”

Cov lus hais haum zaum no, tsim tau ib txoj kev kom muaj ib lub tuam txhab sab nrauv los nrog taug qab hau xov thiab nrog tswj saib xyuas kom tsoom fwv ua raws li hais. Lub county yuav ntiav ib tug neeg los nrog soj ntsuam kom lawv ua raws li cov cai tshiab thiab ib xyoo ob zaug twg, tus neeg no yuav tuaj ntsib, sib tham nrog pej xeem seb lawv xav li cas thiab seb tsoom fwv puas ua raws li cov lus tham haum no thiab seb ho tseem tshuav qhov twg tsis zoo, kom pej xeem pab qhia rau. “Kuv zoo siab ua tsaug tshaj plaws hais tias cov lus tham haum zaum no, lawv tseem ntxiv ib nqe kom muaj tus neeg lossis ib lub tuam txhab sab nrauv tuaj pab soj ntsuam cov tub ceev xwm hauv no kom lawv nres neeg ntawm kev, los nres kom raws li txoj kev cai lij choj,” Maiv Hnub Vaj cov lus, ib tug tswv plaub ntug uas nrog foob rooj plaub no. 
Tag nrho cov nqi liens uas tsub rau cov teb xas uas tus tswv tsis tau tuaj them, ces lawv muab lawb tag nrho lawm, thiab tsis tas li ntawd, lub county tau pom zoo hais tias lawv mam li tsis siv cov nqi liens tsub rau cov teb no, thaum lawv nplua pej xeem txog ntawm qhov hais tias tau ua tsis raws txoj cai hauv yus daim teb, tshwj tsis yog tom ntej no txoj cai lij choj hauv lub xeev ho hloov tso cai rau lawv siv cov liens nqi tsub rau teb. 
Cov Pej Xeem Esxias tseem niaj hnub tshuav qhov nyuaj siab sib hais txog ntawm dej
Thaum 2022, ACLU nyob rau sab Qaum Teb California, Asian Law Causus, thiab Covington & Burling LLP tau sawv ua ntawv foob qhov uas lawv txwv dej vim kev ntxub ntxaug, tsom lwm haiv neeg nres ntawm kev, tshawb neeg thiab nqa lawv cov  khoom tsis raws kev raws cai, thiab tsub nqi liens tsis raws cai rau cov neeg Esxias cov teb. Tom qab ntawd ces cov kws lij choj no ua ib daim ntawv foob mus ntxiv rau, hais tias lub county no siv txoj cai cais av zoning no los siv txwv kom cov neeg Esxias tsis tau dej siv. Thaum lub 11 Hlis Ntuj, lub tsev hais plaub tsis kam ua li lub county hais. Lub county xav kom lub tsev hais plaub tshem tawm tus tswv foob daim ntawv foob hais tias lub county ua tau tej yam phom sij heev rau cov pej xeem Esxias vim muab lawv txwv dej. 
Cov tswv foob rooj plaub no, daim ntawv foob hais txog ntawm txoj kev ntxub ntxaug uas lawv siv nres neeg ntawm kev, muab tau pov thawj pom hais tias thaum xyoo 2021, tshaj li ntawm 28 feem pua ntawm cov neeg uas lub Hoob Kas Thawj Tswj Fwm Tub Ceev Xwm tau nres ces yog tsom cov neeg tsav tsheb uas yog Esxias xwb, tsis tas li ntawd, cov neeg Esxias thiab cov neeg tawv dub uas tuaj sab Hiav Txwv Pacific Islander tuaj nyob rau hauv lub county no, tsuas yog 2.4 feem pua ntawm tag nrho lub county no cov pej xeem sawv daws, uas puv hnub nyoog pov npav —npaum no ces txhais tau hais tias ntawm tag nrho cov neeg puv hnub nyoog tsav tau tsheb ces cov neeg no raug heev tshaj plaws, tshaj 12 nphaug piv rau lwm haiv neeg. 
“Cov lus tham haum zaum no yog ib kauj ruam uas tseem ceeb heev uas yuav pab los mus xaus qhov uas cov neeg Esxias nyob rau hauv Siskiyou County tau los mus tiv txoj kev tsim txom los tau ntau xyoo,” Emi Young cov lus, tus kws lij choj nyob rau hauv ACLU sab Qaum Teb California. “Cov kev cai tshiab tau muab kho hloov txoj kev lawv nres neeg ntawm kev thiab tshem tawm tsis pub lawv tsub nqi lien rau cov teb tsis raws kev raws cai no, yog ib qho uas ua tau pab mus rau qhov zoo lawm ntau, tab sis peb tsis tau tso tseg, peb tseem yuav ua mus kom txog ntua thaum uas txhua txhua tus pej xeem muaj dej siv.” “Kuv cia siab hais tias tom qab rooj plaub no muab hais haum li no lawm ces lub county yuav lees txais peb thiab saib taus hais tias peb yog lawv cov pej xeem thiab,” Susanna Va cov lus, ib tug tswv plaub ntug uas nrog foob rooj plaub no. “Suav hais tias peb sawv daws yog ib tug xwb, thiab ua rau peb li ua rau sawv daws, es txhob tsuas yog hais tias pom peb daim tawv nqaij xwb lossis peb zoo li cas, tab sis muab suav hais tias peb yog tib neeg nyob rau hauv no thiab. Nov tsis yog hais rau kuv tus kheej xwb, kuv hais tam tag nrho kuv cov me nyuam thiab txhua tus neeg uas los nyob rau hauv no, xav muab qhov chaw no hu ua tsev.”
